
Annotatsiya. Mazkur maqolada ta’lim 

muassasalarida mavjud moddiy, moliyaviy va inson 

resurslaridan foydalanish samaradorligini oshirish 

tamoyillari yoritilgan. Resurslardan foydalanishning asosiy 

muammolari, ularni boshqarish mexanizmlari va ilg‘or 

xalqaro tajribalar misolida tahlil qilingan. Shuningdek, 

ta’lim tizimidagi mavjud resurslar taqsimotining 

adolatliligi va ulardan unumli foydalanish ko‘rsatkichlarini 

takomillashtirishga qaratilgan taklif va tavsiyalar berilgan. 

Kalit so‘zlar: ta’lim resurslari, samarali boshqaruv, 

infratuzilma, strategik tamoyillar. 

PRINCIPLES OF EFFECTIVE USE OF 

RESOURCES IN EDUCATIONAL INSTITUTIONS. 

Annotation. This article explores the principles for 

improving the efficiency of utilizing material, financial, and 

human resources in educational institutions. It examines the 

key challenges associated with resource management and 

analyzes mechanisms for their effective use, drawing upon 

international best practices. The article also presents 

proposals and recommendations aimed at enhancing the 

fairness of resource allocation within the education system 

and improving indicators of their efficient use. 

Keywords: educational resources, effective 

management, infrastructure, strategic principles. 

ПРИНЦИПЫ ЭФФЕКТИВНОГО 

ИСПОЛЬЗОВАНИЯ РЕСУРСОВ В 

ОБРАЗОВАТЕЛЬНЫХ УЧРЕЖДЕНИЯХ. 

Аннотация. В данной статье рассматриваются 

принципы повышения эффективности использования 

материальных, финансовых и человеческих ресурсов в 

образовательных учреждениях. Проанализированы 

основные проблемы в использовании ресурсов, 

механизмы их управления, а также передовой 

международный опыт. Кроме того, приведены 

предложения и рекомендации, направленные на 

совершенствование справедливого распределения 

ресурсов в системе образования и повышения 

показателей их рационального использования. 

Ключевые слова: образовательные ресурсы, 

эффективное управление, инфраструктура, 

стратегические принципы. 

Kirish. XXI asrda iqtisodiy-ijtimoiy 

taraqqiyot omillari orasida taʼlim tizimi 

yetakchi o‘rinni egallamoqda. Har bir 

davlatda raqobatbardosh inson kapitalini 

shakllantirish bevosita taʼlim 

muassasalarining samarali faoliyatiga 

bog‘liq. Taʼlim sifati esa ko‘p jihatdan 

ushbu muassasalarning resurslar — 

moddiy-texnik baza, moliyaviy taʼminot, 

malakali kadrlar va zamonaviy boshqaruv 

mexanizmlaridan qanday foydalanganiga 

bog‘liqdir. Jahon banki hisobotlariga 

ko‘ra, taʼlim tizimidagi resurslardan 

noto‘g‘ri foydalanish global miqyosda 

umumiy taʼlim sifatining 20–30 foizga 

pasayishiga olib keladi[1]. 

O‘zbekistonda ham so‘nggi yillarda 

taʼlim tizimini modernizatsiya qilish, 

uning moddiy-texnik bazasini 

mustahkamlash va moliyalashtirish 

mexanizmlarini takomillashtirish 

borasida salmoqli islohotlar amalga 

oshirilmoqda. Jumladan, Prezidentning 

2022-yil 28-yanvardagi PF-60-sonli 

Farmonida ta’lim sifatini oshirish va 

raqobatbardosh kadrlar tayyorlashning 

ustuvor yo‘nalishlari belgilab berilgan. 

Ushbu farmonda alohida e’tibor 

qaratilgan muhim jihatlardan biri bu — 

ta’lim muassasalarida mavjud 

resurslardan oqilona va samarali 

foydalanish hisoblanadi. 

Resurslardan samarali foydalanish 

masalasi nafaqat byudjet mablag‘larini 

tejash, balki ta’lim jarayonining 

uzluksizligini ta’minlash, zamonaviy 

pedagogik texnologiyalarni joriy qilish va 

o‘quvchilar uchun qulay muhit yaratish 

bilan bevosita bog‘liqdir. Afsuski, 

O‘zbekiston Respublikasi Iqtisodiyot va  

Moliya vazirligi, Ta’lim inspeksiyasining 

2024-yilgi hisobotlariga ko‘ra, ayrim 

ta’lim muassasalarida binolarning 

foydalanish holati past, zamonaviy 

jihozlar yetishmaydi va pedagoglar 

malaka oshirishda tizimlilik yo‘q. 

Bundan tashqari, ta’lim 

muassasalarining ko‘pchiligida 

resurslardan foydalanish bo‘yicha yagona 

strategik reja mavjud emas, monitoring va 

baholash tizimi esa zaif rivojlangan. 

Raqamli texnologiyalar joriy etilgan 

bo‘lsa-da, ularning aksariyati to‘liq 

integratsiyalashmagan. Bu esa mavjud 

resurslarning samaradorligini pasaytiradi. 

Mavzuga oid adabiyotlar sharhi.  

Taʼlim muassasalarida resurslardan 

samarali foydalanish masalasi ko‘plab 

mahalliy va xorijiy tadqiqotchilar 

eʼtiborida bo‘lib kelmoqda. Bu 

yo‘nalishda olib borilgan tadqiqotlar 

taʼlim resurslarini moliyaviy, moddiy-

texnik, insoniy va axborot resurslari 

sifatida kompleks ko‘rib chiqish 

zarurligini taʼkidlaydi. 

Texnologiyalar integratsiyasi dunyo 

bo‘ylab ta’limni tubdan o‘zgartirib, 

o‘qishni yanada qulay va uzluksiz qildi. 

Ushbu o‘zgarishning muhim jihatlaridan 

biri bu — mobil ta’lim bo‘lib, u mobil 

texnologik qurilmalarga, ayniqsa, mobil 

telefonlarga tayanadi.[2]  

O‘zbekiston olimlari – A. Jo‘rayev, 

N. Otajonov, M. Raxmonov kabilar o‘z 

ilmiy izlanishlarida taʼlim muassasalari 

resurs salohiyatini oshirish, ularni 

samarali boshqarish va taʼlim sifatiga 

taʼsirini o‘rganib chiqishgan. Masalan, A. 

Jo‘rayev (2020) o‘z tadqiqotida oliy 

taʼlim muassasalari moliyaviy resurslarini 

diversifikatsiya qilish va innovatsion 

texnologiyalarni joriy etish orqali 

samaradorlikka erishish yo‘llarini 

asoslagan. 

Inson resurslari tashkilot uchun, 

ayniqsa, taʼlim muassasalari uchun juda 

muhim hisoblanadi. Chunki inson 

resurslari talabalarning taʼlim jarayonida 

bevosita ishtirok etuvchi qismdir. Taʼlim 

muassasasining sifati ularda mavjud inson 

resurslari soni orqali baholanishi mumkin. 

Inson resurslari tashkilot faoliyatlarini 

amalga oshirish orqali uning yoʻnalishini 

belgilaydi. Taʼlim muassasasidagi 

tashkilot faoliyati oʻqituvchilarning 

bilimini talabalarga yetkazishga 

qaratilgan boʻladi. Bilimni uzatish — bu 

taʼlim-tarbiya jarayonidir, ya’ni 

oʻqituvchining yetarli bilimga ega boʻlishi 

va shu bilimni uni qabul qilishga tayyor 

boʻlgan talabalarga yetkazishidir. Inson 

resurslari tashkilot taraqqiyoti bilan birga 

rivojlanib borishi lozim, xuddi taʼlim 

muassasalari oʻz talabalarining 

ehtiyojlariga qarab doimiy rivojlanib 

borishi kabi. Ushbu inson resurslariga 

boʻlgan ehtiyojlar toʻliq taʼminlanishi 

kerakki, tashkilot oʻzining taʼlim 

muassasasi bilan uygʻun boʻlgan vazifasi 

va maqsadlariga muvofiq rivojlanishda 

davom eta olsin. Inson resurslarini 

boshqarish — bu taʼlim muassasasini 

boshqarishning muhim tarkibiy qismidir. 

Bunga barcha madrasaning pedagogik va 

maʼmuriy xodimlarini inson resurslarini 

boshqarish tizimi orqali birgalikda 

boshqarish va taʼlimiy maqsadlarga 

erishish uchun jalb qilish orqali erishiladi 

(Mustajib, Prim Masrokan Mutohar va 

Imam Fuadi, 2022).[3] 

Tadqiqot metodologiyasi. 

Mazkur tadqiqotda taʼlim 

muassasalarida mavjud moddiy, 

moliyaviy va inson resurslaridan 

foydalanish samaradorligini tahlil qilish, 

mavjud muammolarni aniqlash hamda 

resurslardan samarali foydalanishni 

taʼminlovchi tamoyillarni ishlab chiqish 

maqsad qilingan. 

Tadqiqotda quyidagi metodologik 

yondashuvlardan foydalanildi: 

Tizimli yondashuv – taʼlim tizimi bir 

butun kompleks sifatida qaralib, undagi 

resurslar (moddiy-texnik baza, moliyaviy 

mablagʻlar, pedagogik va boshqaruv 

kadrlari) o‘zaro bog‘liqlikda tahlil qilindi. 

Tahlil va sintez usuli – mavjud ilmiy 

adabiyotlar, normativ-huquqiy hujjatlar, 

statistika ma’lumotlari asosida 

ma’lumotlar chuqur o‘rganildi va ularning 

asosiy xulosalari umumlashtirildi. 

Empirik usullar – so‘rovnoma va 

suhbat asosida O‘zbekistonning ayrim 

taʼlim muassasalarida mavjud 

resurslardan foydalanish holati o‘rganildi. 

So‘rovlar orqali xodimlarning fikrlari, 

infratuzilma va kadrlar yetishmovchiligi 

kabi muammolar aniqlashtirildi. 

Taqqoslash usuli – O‘zbekiston 

taʼlim tizimidagi resurslardan foydalanish 

holati ayrim rivojlangan xorijiy davlatlar 

tajribasi bilan solishtirildi, ilg‘or 

amaliyotlar tahlil qilindi. 

Tadqiqot obyekti sifatida 

umumtaʼlim maktablari, akademik 

litseylar va kasb-hunar taʼlim 

muassasalari faoliyati tanlab olindi. 

Predmet esa – ushbu muassasalarda 

mavjud resurslardan foydalanish 

mexanizmlari va ularning samaradorligini 

oshirish tamoyillaridir[4]. 

Tahlil va natijalar. 

Mazkur tadqiqot davomida 

O‘zbekiston Respublikasidagi bir qator 

oliy taʼlim muassasalarida mavjud 

resurslardan foydalanish holati tizimli 

tarzda tahlil qilindi. Tahlil quyidagi asosiy 

yo‘nalishlarda olib borildi: moliyaviy 

taʼminot, moddiy-texnik infratuzilma, 

inson resurslari va resurslardan 

foydalanish samaradorligi.  

1. Moliyaviy taʼminot tahlili 

Oliy taʼlim muassasalarining 

moliyaviy manbalari, asosan, davlat 

budjeti, grantlar, kontrakt to‘lovlari va 

ilmiy loyihalardan keladigan tushumlar 

hisobiga shakllanadi. Biroq: 

-Ko‘plab universitetlarda budjetdan 

ajratiladigan mablag‘lar faqat ish haqi va 

ekspluatatsiya xarajatlarini qoplashga 

yetmoqda; 

-Raqobatbardosh ilmiy-tadqiqot 

faoliyatini moliyalashtirish uchun 

mustaqil mablag‘ manbalari yetarli emas; 

-Byudjetning moslashuvchanligi va 

muassasa darajasida moliyaviy 

avtonomiya pastligicha qolmoqda. 

1-jadval 

Oliy taʼlim muassasalarida resurslar bo‘yicha asosiy muammolar (so‘rovnoma 

asosida)[5] 

№ Resurs turi Muammo mazmuni So‘rovda qayd 

etilgan (%) 

1 Moliyaviy 

resurslar 

Mablag‘lar yetishmasligi, faqat ish 

haqi uchun ishlatiladi 

76% 

2 Infratuzilma Laboratoriyalar va IT texnikaning 

eskirganligi 

61% 

3 Kadrlar salohiyati Ilmiy darajali va tajribali 

o‘qituvchilar yetishmovchiligi 

58% 

4 Innovatsion 

salohiyat 

Raqamli texnologiyalarni 

qo‘llashdagi sustlik 

64% 

5 Resurs 

boshqaruvi 

Samarali taqsimlovchi tizimlarning 

yo‘qligi 

69% 

2. Moddiy-texnik infratuzilma tahlili 

-Tahlil qilingan OTMlarning 40% dan ortig‘ida ilmiy laboratoriyalar va 

zamonaviy uskunalar yetishmaydi; 

-Aksariyat o‘quv binolari kapital ta’mirtalab, kutubxona fondlari yangilanishga 

muhtoj; 

-Axborot-kommunikatsiya texnologiyalaridan foydalanish salohiyati mavjud 

bo‘lsa-da, bu imkoniyatdan to‘liq foydalanilmayapti, ayniqsa mintaqaviy OTMlarda. 

 2-jadval 

O‘zbekiston va ayrim xorijiy davlatlarda oliy ta’limga ajratilgan mablag‘  

(% YaIMga nisbatan) 

Davlat 2022 (%) 2023 (%) 2024 (%) 

O‘zbekiston 1.2 1.4 1.6 

Estoniya 1.7 1.9 2.0 

Finlyandiya 2.5 2.7 2.9 

Janubiy Koreya 2.0 2.3 2.5 

3. Inson resurslari salohiyati 

-Kadrlar tarkibida ilmiy salohiyat 

(PhD, DSc) darajasi yildan-yilga 

oshayotganiga qaramay, professor-

o‘qituvchilarning metodik va innovatsion 

ko‘nikmalari o‘zgaruvchan taʼlim 

muhitiga moslashmagan; 

-O‘qituvchilarning 30–40% qismi 

xorijiy tillarni yetarli darajada bilmasligi 

sababli xalqaro loyihalarda ishtirok eta 

olmayapti; 

-Yosh kadrlarning ulushi past, 

natijada OTMlarda kadrlar almashinuvi 

va yangilanish sur’atlari sekin 

kechmoqda. 

4. Resurslardan foydalanish 

samaradorligi 

-O‘tkazilgan tahlillarga ko‘ra, 

mavjud resurslar imkoniyatlariga nisbatan 

foydalanish koeffitsienti past: 

auditoriyalar, texnik vositalar va 

laboratoriyalar to‘liq quvvatda 

ishlamayapti; 

-Xalqaro standartlarga muvofiq ichki 

audit va monitoring tizimlari yetarli 

darajada shakllanmagan. 

Xulosa va takliflar. 

O‘zbekiston oliy taʼlim 

muassasalarida resurslardan foydalanish 

samaradorligini tahlil qilish shuni 

ko‘rsatmoqdaki, mavjud moliyaviy, 

moddiy-texnik va inson resurslarining 

sifati va boshqaruv darajasi taʼlim sifati va 

natijadorligiga bevosita ta’sir qilmoqda. 

Tadqiqot davomida aniqlanishicha, 

resurslar asosan markazlashgan tartibda 

taqsimlanadi va muassasalarning o‘z 

resurslarini mustaqil boshqarish 

imkoniyatlari cheklangan. Bundan 

tashqari, ko‘plab OTMlarda infratuzilma 

va raqamli texnologiyalar eskirgan, 

kadrlar salohiyati esa zamonaviy taʼlim 

talablariga to‘liq mos kelmaydi.[6] 

Mavjud holatni ijobiy tomonga 

o‘zgartirish uchun quyidagi takliflar ilgari 

suriladi: 

-Moddiy-texnik bazani yangilash 

uchun davlat va xususiy sektor 

hamkorligiga asoslangan investitsion 

dasturlar ishlab chiqilishi zarur. 

-Pedagog kadrlar malakasini oshirish 

va ilmiy salohiyatni rivojlantirish uchun 

xorijiy tajribalarni joriy qilish, ilmiy 

loyihalarga grantlar ajratish kerak. 

-Resurslardan foydalanishni 

baholovchi indikatorlar ishlab chiqilib, 

ichki audit tizimlari orqali muntazam 

monitoring amalga oshirilishi maqsadga 

muvofiqdir. 

Ushbu takliflar asosida oliy taʼlim 

tizimida resurslarni yanada oqilona 

boshqarish va sifatli taʼlimga erishish 

imkoniyatlari kengayadi. 

